
Аннотацэ. Статьям и мурад нэхъыщхьэщ адыгэбзэм и псалъэуха зэхэлъ-зэгъу-
сэхэм гурыIуэныгъэ етыныр, адыгэбзэм щаубыд увыпIэр, мыхьэнэкIэ, ухуэкIэкIэ 
яIэ щхьэхуэныгъэхэр убзыхуныр. Къэхутэныгъэм и мыхьэнэр щызэхыбощIэ ады-
гэбзэр зыхыхьэ тхыгъэщIэбзэхэм нэхъ куууэ щыбджкIэ. Лэжьыгъэм къыщыгъэ-
лъэгъуащ адыгэбзэ псалъэуха зэхэлъ-зэгъусэхэм я иджырей щытыкIэр, абыхэм 
яIэ зэхэлъыкIэр, ядэплъагъу щхьэхуэныгъэхэр, я къызэгъэпэщыкIэ нэхъыщхьэ-
хэр. Статьям щIэуэ хэлъхэм я нэхъыщхьэщ филологие щIэныгъэхэмкIэ доктор 
БищIо Б.Ч. адыгэбзэм хузэхилъхьа бзэщIэныгъэ фIэщыгъэцIэщIэхэр къызэры-
щыгъэсэбэпар. 

Къэхутэныгъэр екIуэкIащ кIэлъыплъыныгъэ, зэпкърыхыныгъэ, тепсэлъыхьы-
ныгъэ, зэпэгъэувыныгъэ, джыныгъэ, къызэщIэкъуэжыныгъэ методхэмкIэ.

Лэжьыгъэм кърикIуахэр щыхьэт тохъуэ псалъэуха зэхэлъ-зэгъусэхэм псалъэу-
ха къызэрыкIуэ зыбжанэр макъщIыкIэкIи, мыхьэнэкIи, грамматикэкIи зэкIэщIэпч 
мыхъуу зэрыщызэпыщIам; абыхэм зэIуха зэхэлъыкIи зэхуэщIа зэхэлъыкIи 
къызэрагъэхъуфым; псалъэуха къызэрыкIуэхэр псалъэуха зэхэлъ-зэгъусэхэм 
щызэпыщIэнымкIэ къагъэсэбэп псалъэзэпыщIэ (икIи, атIэ, арщхьэкIэ, ауэ, зэ…
зэ / зэм…зэм, армырамэ, н.) елъытауэ гупышхуищу зэрыгуэшам. Статьям наIуэ 
щыхъуащ псалъэуха зэхэлъ-зэгъусэм хэт псалъэуха къызэрыкIуэхэм я щхьэхуиты-
ныгъэр, псалъэуха зэхэлъ-зэпхам елъытауэ, нэхъ хъума зэрыхъур. Ауэ лъэныкъуэ 
псомкIи – мыхьэнэкIи, граматикэкIи – зи щхьэ хущытыж псалъэуха зэхэлъ адыгэб-
зэм ущрихьэлIэркъым.

Зэрыгъуазэ псалъэхэр: адыгэбзэ, грамматикэ, псалъэуха зэхэлъ, псалъэуха зэ-
хэлъ-зэгъусэ, зэпызыщIэ псалъэзэпыщIэхэр

Abstract. The main purpose of the study is a versatile characterization of compound 
sentences, determining their place in the system of the Kabardino-Circassian language, 
identifying distinctive features and methods of formation. The relevance of this problem 
is determined by the need for in-depth research work on the newly written languages, 
which include Kabardino-Circassian. The article reveals the current state of complex sen-
tences in the Kabardino-Circassian language, gives a defi nition, establishes the character-
istic features and basic means of their formation. The novelty of the article also lies in the 
fact that for the fi rst time in the development of the article the system of linguistic terms 
in the Kabardino-Circassian language was used, developed by the doctor of philological 
sciences Bizhoev B.Ch.

In the process of research, the following were used: the method of observation, the 
method of analysis, the descriptive method, the comparative method, the method of study 
and generalization.

The results of this article indicate that in complex sentences several simple sentences 
are inextricably linked intonation, semantically and grammatically; such proposals can be 
both open and closed structures; they are divided into three large structural and semantic 
groups due to conjunctions, with the help of which simple sentences are combined into 
complex ones (ikIi (and), atIe (a, but), arshkhekIe (but, however), aue (but), ze ... ze / zem 
... zem (that ... that), armyrame (not that), etc.). The paper proves that simple sentences 
that form complex structures retain greater independence than predicative parts that are 
part of complex sentences. However, absolutely free compound sentences, both in seman-
tic and grammatical terms, are not found in the Kabardino-Circassian language.

Keywords: Kabardino-Circassian language, grammar, complex sentences, compound 
sentences, coordinating conjunctions

Аннотация. Основной целью исследования является разносторонняя характе-
ристика сложносочиненных предложений, определение их места в системе кабар-
дино-черкесского языка, выявление отличительных черт и способов образования. 
Актуальность данной проблемы определяется потребностью в наличии глубоких 
исследовательских работ по младописьменным языкам, к которым относится кабар-
дино-черкесский. В статье выявляется современное состояние сложносочиненных 
предложений в кабардино-черкесском языке, дается определение, устанавливаются 
характерные черты и основные средства  их образования. Новизна статьи заклю-
чается также в том, что впервые при разработке статьи применялась система линг-
вистических терминов на кабардино-черкесском языке, разработанная доктором 
филологических наук Бижоевым Б.Ч.

В процессе исследования применялись: метод наблюдения, метод анализа, опи-
сательный метод, сопоставительный метод, метод изучения и обобщения.

Результаты данной статьи свидетельствуют о том, что в сложносочиненных 
предложениях несколько простых предложений неразрывно связываются интона-
ционно, семантически и грамматически; подобные предложения могут быть как 
открытой, так и закрытой структуры; они делятся на три большие структурно-се-
мантические группы благодаря союзам, с помощью которых простые предложения 
соединяются в сложные (икIи (и), атIэ (а, но), арщхьэкIэ (но, однако), ауэ (но), зэ…
зэ / зэм…зэм (то…то), армырамэ (не то), и т.д.). В работе доказано, что простые 
предложения, образующие сложносочиненные конструкции, сохраняют большую 

самостоятельность, чем предикативные части, входящие в состав сложноподчинен-
ных предложений. Однако абсолютно свободные сложносочиненые предложения и 
в семантическом и в грамматическом плане в кабардино-черкесском языке не встре-
чаются.

Ключевые слова: кабардино-черкесский язык, грамматика, сложные предложе-
ния, сложносочиненные предложения, сочинительные союзы

ПсалъэзэпыщIэкIэ зэпха псалъэуха зэхэлъхэм, псалъэухам и мыхьэнэ-
зэхэлъыкIэ елъытауэ, гупышхуитI къахощхьэхукIыр: псалъэуха зэхэлъ-зэгъусэрэ 
псалъэуха зэхэлъ-зэпхарэ. Ахэр синтаксис зэпыщIэныгъэр гъэзэщIа зэрыхъумкIи 
я ухуэкIэкIи зэщхьэщокI. Лэжьыгъэм и мурад нэхъыщхьэщ псалъэуха зэхэлъ-
зэгъусэхэм яIэ щхьэхуэныгъэхэмрэ абыхэм я зэхэлъыкIэмрэ нэхъ куууэ 
щызэпкърыхыныр.

Джаурджий ХьэтIыкъэрэ Дзасэжь Хьэсаншрэ я «Адыгэбзэ» тхылъым 
псалъэуха зэхэлъ-зэгъусэкIэ щоджэ «зи Iыхьэхэр зэгъусэу зэзыпх союзхэмкIэ 
зэкIэлъыхьахэм» [Джаурджий, Дзасэжь 1995: 134]. Я Iыхьэхэр зэрызэпха 
псалъэзэпыщIэхэр зыхуэдэ елъытакIэ мыпхуэдэ псалъэухахэр авторхэм гупищу 
ягуэш: зэкIэлъызыхь псалъэзэпыщIэ зиIэ псалъэуха зэхэлъ-зэгъусэхэр, зэпэщIэуэ 
псалъэзэпыщIэ зиIэ псалъэуха зэхэлъ-зэгъусэхэр, зыгуэш псалъэзэпыщIэ зиIэ 
псалъэуха зэхэлъ-зэгъусэхэр [Джаурджий, Дзасэжь 1995: 141].

БзэщIэныгъэлI гупым я IэдакъэщIэкI «Кабардино-черкесский язык» 
(«Адыгэбзэ») лэжьыгъэшхуэм ЗекIуэрей Н.Н. зэрыщитхымкIэ, «Зэхэлъ-зэгъусэ-
кIэ йоджэр грамматикэкIэ зэхуэдэ хуитыныныгъэ зиIэ гъэзэщIакIуэ Iыхьэхэр 
щызэхэгъэува, зэпызыщIэ псалъэзэпыщIэхэмкIэ зэпха псалъэухам» [КЧЯ 
2006: 500].

Урыс Хьэтэлий псалъэуха зэхэлъ-зэгъусэхэм я щытыкIэ нэхъыщхьэхэу 
къыхегъэщ абы хэт дэтхэнэ псалъэуха къызэрыкIуэри и щхьэ хущытыжу, синтаксис 
илъэныкъуэкIэ псалъэуха къызэрыкIуэм иIэм хуэдэ щытыкIэм иту зэрыщытыр; 
псалъэуха къызэрыкIуэхэр зэпха зэрыхъу грамматикэ Iэмалу псалъэзэпыщIэр 
къызэрагъэсэбэпыр [Урыс 2000: 176].

Къэхутэныгъэм къызэригъэлъагъуэмкIэ, псалъэухам и гъэзэщIакIуэ Iыхьэхэр 
зэзыпх Iэмалхэщ зэпызыщIэ псалъэзэпыщIэхэмрэ зэпыщIэныгъэ зэхущытыкIэхэм 
я щытыкIэм езэгъ макъщIыкIэмрэ.

Псалъэуха зэхэлъ-зэгъусэхэм я Iыхьэхэр зэзыпх зэпызыщIэ псалъэзэпыщIэхэр 
гъэзэщIакIуэ Iыхьэхэм я кум дэту къокIуэ икIи грамматикэ мыхьэнэ 
зэмылIэужьыгъуэхэр, мыхьэнэкIэ зэхущытыкIэхэр къагъэлъагъуэ, абыхэм ящыщу 
зэпызыщIэхэр, зэпэщIэуэхэр, зыгуэшхэр нэхъыщхьэу ябж.

Апхуэдэ зэхущытыкIэхэр хуокIуэр зи сэбэпкIэ ахэр зэфIэува хъу зэпыщIэныгъэ 
Iэмалхэм.

Псалъэуха зэхэлъ-зэгъусэхэм я синтаксис зэпыщIэныгъэм къыщагъэсэбэп 
зэпызыщIэ псалъэзэпыщIэхэу: зэпызыщIэ (икIи, аби); псалъэзэпыщIэ лъабжьэгъусэ 
-рэ, -и, н.; зэпэзыгъэув (ауэ, атIэ, арщхьэкIэ, армыхъумэ, нэгъуэщIхэри); зыгуэш 
(зэ…зэ, е, хьэмэ/хьэмэрэ-, н.); къыхагъэщхьэхукIыр псалъэзэпыщIэ пызыгъахъуэ 
мыхьэнэ къэзыгъэлъагъуэ лъабжьэгъусэхэри.

Псалъэуха зэхэлъ-зэгъусэхэм я щхьэхуэныгъэхэм ящыщ зыщ абыхэм зэIуха 
зэхэлъыкIэри зэхуэщIа зэхэлъыкIэри зэраIэр.

Псалъэм папщIэ, псалъэзэпыщIэ икIи, зэ…зэ-хэм нэхъыбэрэ уащрохьэлIэ 
зэпыщIа псалъэуха зэхэлъ-зэгъусэхэм я зэIуха, зэхуэщIа лIэужьыгъуэхэм: 
Пщыхьэщхьэм ефэндыр Уэлийхэ я деж кIуащ икIи абы и анэм (и адэр зауэм щыIэт) 
жриIащ и къуэм зэхищIыхьа Iимансызыгъэр (Брат Хь.); Автобус щхьэгъубжэмкIэ 

зэ бжьыхьэ щыгъын дыщафэкIэ зызыхуэпа жыгхэр блэлъэтырт, зэ жыжьэу 
плъагъу мылылъэ абрагъуэхэр къыкъуэщт, зэ гуэдзыпкъэ хьэсэ нэщIышхуэ 
плъагъурт (ХьэхъупащIэ Хь.). 

Зэ…зэ къытезыгъэзэж зэпызыщIэ псалъэзэпыщIэм зэIуха зэхэлъыкIэ 
къегъэхъу. Ауэ а къытезыгъэзэж зэпызыщIэ псалъэзэпыщIэ зэ…зэ жыхуиIэ дыдэм 
лъабжьэгъусэ -и-р и гъусэу къыщахьым деж (а псалъэзэпыщIэ мыхьэнэ дыдэри 
къигъэлъагъуэу), абы зэпызыщIэ зэхэлъыкIэр егъэбыдэжыр (зэхуещIыжыр): 
Автобус щхьэгъубжэмкIэ зэ бжьыхьэ щыгъын дыщафэкIэ зызыхуэпа жыгхэр 
блэлъэтырт, зэ жыжьэу плъагъу мылылъэ бгы абрагъуэхэр къыкъуэщт, зэми 
гуэдзыпкъэ хьэсэ нэщIышхуэ плъагъурт.

Псалъэуха зэхэлъ-зэгъусэми и гъэзэщIакIуэ занэхэр дапхуэдэуи зэкIэлъыкIуэ 
мэхъу, а зэкIэлъыкIуэкIэр синтаксис зэхущытыкIэхэмкIэ (зэлъытыныгъэ, 
пызыгъахъуэ, нэгъуэщIхэри) гъэбелджыла щыхъухэм деж къищынэмыщIауэ. 

Псалъэуха зэхэлъ-зэгъусэхэм я модель лIэужьыгъуэхэр псалъэзэпыщIэхэм 
щагъэзащIэ къалэнхэм елъытауэ зэпкърытхмэ нэхъ къезэгъыу къыдолъытэ. 
ПсалъэзэпыщIэхэм къагъэлъагъуэ мыхьэнэ зэмылIэужьыгъуэхэм япкъ иткIэ 
псалъэуха зэхэлъ-зэгъусэхэр мыпхуэдэ зэхэлъыкIэ-мыхьэнэ гупышхуэхэу 
зэщхьэщыбгъэкI хъунущ:

1. ЗэпызыщIэ псалъэзэпыщIэхэу икIи-рэ псалъэзэпыщIэ лъабжьэужь -и-рэ
зыхэт псалъэуха зэхэлъ-зэгъусэхэр: Зэман кIэщIым къриубыдэу икIи уэшхри 
къешхащ, икIи дыгъэри къепсыжащ, икIи лэгъупыкъури пщIыпщIыжу уафэ 
джабэм къыкIэридзащ (Елгъэр К.); Зэзэмызэ къыкъуэу жьы пакIэхэм жыг 
тхьэмпэхэр хуарзэу къыпаудырт, икIи алэрыбгъу дахэм хуэдэу ахэр жыг 
щIагъым щыгъуэлът (Нало З.); Пащтыхьым зэпымыууэ пиупщIурэ мащIэ хъуа 
къэбэрдеищIыр иджы куэду бэгъуа унагъуэ «щхьэхуитхэм» къаймэщIэкI хъури, 
щIыр щIэрыщIэу ягуэшыжын къахудэкIащ (Нало А.); Тракторми къутагъэ 
иIэкъым, пхъэIэщэ вабдзэри зыфIэна рамэм къыфIэпхыжын папщIэ ущIелIэлIэн 
щыIэтэкъым (ЩоджэнцIыкIу I.).

2. Армыхъумэ / армырмэ, абы къыхэкIкIэ, арщхьэкIэ, атIэ, ауэ, итIани 
зэпэщIэуэ-зэпэзыгъэув псалъэзэпыщIэхэр зыхэт псалъэуха зэхэлъ-зэгъусэр: НтIэ, 
Къубатий, Iэмал зэриIэкIэ, нэхъ псынщIэу зыбгъэгъущын хуейщ, армыхъумэ 
уз къоуэлIэнкIэ хъунущ (Мэлбахъуэ Е.); Къэрэщей Iэуэлъэуэн щызыгъэтауэ и 
лIыр зыщIэупщIам пэкIуэну жэуапым ежьэ и анэм еплъри жэуапыр нэхъ екIуу 
зэритыным егупсысащ, абы къыхэкIкIи имыхьэлу жэуапыр игъэгуващ (Нало А.); 
АдэкIэ абы къыжиIэнум Анчокъу пэплъэрт, арщхьэкIэ лIыжь мыпсалъэрейр 
бэяужащ (КIэрашэ Т.); Иджы Лолэ и пащхьэ итыр ипэрей хъыджэбз псыгъуэ 
кIыхь псынщIэр аратэкъым, атIэ пшэр зэкIужу, щабэу псалъэу, уардэу зекIуэу 
щыт цIыхубз дэгъуэшхуэт абы и псэлъэгъур (Къашыргъэ Хь.).

3. Е, зэ…зэ / зэм…зэм, хьэмэ / хьэмэрэ зыгуэш псалъэзэпыщIэхэр  зыхэт 
псалъэуха зэхэлъ-зэгъусэр: Е псынщIэу къызэрыкIуам иригъэша, е гурыгъу-
гурыщIэм гухэ ищIа, е уз ужьыпкъэм къыхэкIыу ара – пщащэм и щхьэр мэуназэ, 
и лъэнкIапIэр щIокIэзызыкI, и Iэгухэр пщIэнтIащ (ЩоджэнцIыкIу I.); Аружан 
зэм зеIэт, зэм мэтIысыж, зэми удыным ар щахъумэ хуэдэу, и IитIым ипэкIэ 
задз (ЩоджэнцIыкIу I.); Ерстэм игъэщIэгъуащ ар: къапэщылъ Iуэху шынагъуэм 
щамыгъэгъуэзауэ ара, хьэмэ лIыгъэм зригъэхьыурэ мыгузэвафэ зытригъэуа 
(КIэрашэ Т.).

Псалъэуха зэхэлъ-зэгъусэ зэхэлъыкIэхэр къэзыгъэхъу псалъэуха къызэрыкIуэхэм 
я щхьэ хуитыжыныгъэр куэдкIэ нэхъыбэу къызэтонэ, псалъэуха зэхэлъ-зэпхам 
хыхьэ гъэзэщIакIуэ Iыхьэхэм елъытауэ. МащIэкъым псалъэуха зэхэлъ-зэгъусэхэм я 
гъэзэщIакIуэ Iыхьэхэр зи щхьэ хущытыж синтаксис къэхъуныгъэхэу къэбгъэсэбэп 
щыхъур. Зэгъапщэ щапхъэхэр: Дыгъэ къыдэкIуэтеям пщэдджыжь уэсэпсыр зэуэ 
трипхъуэтащ, къуажэ Iэхъуэми шытх бадзэуапIэми нэхъ пэгъунэгъу зынещI 
(Къашыргъэ Хь.). Мы псалъэуха зэхэлъ-зэгъусэр, гугъуехь хэмылъу, зэрызэхэт 



73

елъытакIэ зи щхьэ хущытыж IыхьитI ипщIыкI хъунущ: Дыгъэ къыдэкIуэтеям 
пщэдджыжь уэсэпсыр зэуэ трипхъуэтащ. Къуажэ Iэхъуэми шытх бадзэуапIэми 
нэхъ пэгъунэгъу зынещI.

АрщхьэкIэ зэхэлъ-зэгъусэ гъэпсыкIэхэм я мыхьэнэкIи, грамматикэ 
илъэныкъуэкIи и кIэм нэсу зи щхьэ хущытыж псалъэухахэр яхэту 
урихьэлIэркъым. Псалъэуха зэхэлъ-зэгъусэм хыхьэ гъэзэщIакIуэ Iыхьэхэм я щхьэ 
хущытыжыныгъэм и мардэр сыт щыгъуи гъэмэщIащ икIи ехьэлIащ. ИщхьэмкIэ 
къыщытхьа псалъэуха зэхэлъ-зэгъусэми къыхэбгъуэтэнущ абы и Iыхьэхэм я 
кум дэлъ мыхьэнэ зэпыщIэныгъэр: абы къыщыгъэлъэгъуа къэхъукъащIэхэм 
къаIуатэ псори пщэдджыжь щIыIэтыIэр зэриухам епхащ. Псалъэуха зэхэлъ-
зэгъусэм и Iыхьэхэм я кум дэлъ мыхьэнэ зэпыщIэныгъэр нэхъ гъэлъэща мэхъу 
абыхэм я зэхуэдэ псалъэуха пкъыгъуэ щаIэм и деж. Псалъэм папщIэ, егъапщэ: 
Щхьэгъубжэ зэIудзамкIэ зэ сабий джэгухэм я зэрыгъэкIий макъ къыдоIукI, зэми 
ахэр зыгъэсабыр анэм и псалъэ щызэхох.

Абы нэмыщIкIэ, псалъэуха зэхэлъ-зэгъусэхэм иджыри зэхэлъыкIэ 
щхьэхуэныгъи яIэщ. Псалъэуха зэхэлъ-зэпхахэм я нэхъыбэм къащхьэщыкIыу, 
ахэр зэхуэщIа зэхэлъыкIэри, зэIуха зэхэлъыкIэри яIэу къэкIуэнкIэ хъунущ. 

ЗэIуха зэхэлъыкIэр зи нэщэнэгъэлъагъуэр псалъэзэпыщIэ къытезыгъэзэжхэр 
зыдэщIыгъу псалъэуха зэхэлъ-зэгъусэхэращ. Псалъэм папщIэ, егъапщэ: Дуней 
къэплъар къигъэщIыIэтыIэну е уэшх щабэ тIэкIу къримыпхъыхт, е акъужь мащIи 
къемыпщэт (Къущхьэ С.); Псы уэр ежэхым и макъыр зэпиуду зэ уафэгъуагъуэ 
иным къызэпхиудт, зэ щыблэ уафэхъуэпскIыр къэцIычт (Къ ущхьэ С.). 

ЗэхуэщIа зэхэлъыкIэ зиIэ псалъэуха зэхэлъ-зэгъусэхэр нэхъыбэу къызэрыхъур 
зэпэщIэуэ псалъэзэпыщIэхэмкIэщ. Щапхъэхэр:  Дэ димыIэ Iэджи щыIэщ, уэ 
пхуэфэщэнуи нысашэм ухуэдгъэхьэзырыфынуи къыщIэкIынкъым, ауэ уэ нэхъ 
тхьэмыщкIэ зэрыщыIэри зыщумыгъэгъупщэ (Нало А.); Хъызыр хуейт пэшым 
щIэс адрейхэм хуэдэу езыри и макъым къызэрихькIэ дыхьэшхыну, арщхьэкIэ 
зэрызигъэхъейуэ уIэгъэр къыхэузыкIырти и нэхэр щигъэункIыфIыкIырт (Нало А.); 
Гупыр ин щхьэкIэ, «гуп» фIэпщ хъунутэкъым машинэ пэплъэ цIыхухэм, атIэ псори 
ахэр гъуэгубгъум зэбгъурыту Iууващи ТэрчкъалэкIэ къикI гъуэгу фIыцIэ кIапэр 
щхъуантIагъэм щыхэкIуэдэж къэгъэшыпIэмкIэ маплъэ (Нало А.).

КъызэщIэпкъуэжмэ, псалъэуха зэхэлъ-зэгъусэхэм къыщыкIуэ дэтхэнэ 
псалъэуха къызэрыкIуэри синтаксис и лъэныкъуэкIи мыхьэнэ къиIуатэкIи я щхьэ 
хущытыжщ. Ахэр зэхуэщIа зэхэлъыкIи, зэIуха зэхэлъыкIи яIэу къэкIуэфынущ. 
Псалъэуха къызэрыкIуэхэр зэпха мэхъу псалъэзэпыщIэкIэ. Псалъэуха зэхэлъ-
зэгъусэхэм я гъэзэщIакIуэ Iыхьэхэмрэ абыхэм я синтаксис зэхущытыкIэхэмрэ 
зэзыпх псалъэзэпыщIэм дэплъагъу щытыкIэм елъытауэ къыхэбгъэщхьэхукI 
хъунущ мыпхуэдэ гупхэр: зэпызыщIэ псалъэзэпыщIэхэр (псалъэзэпыщIэ икIи, 
псалъэзэпыщIэ лъабжьэужь -и, н.) зыхэт псалъэуха зэхэлъ-зэгъусэхэр; зэпэщIэуэ-
зэпэзыгъэув псалъэзэпыщIэхэр (ауэ, атIэ, арщхьэкIэ, армыхъумэ, армырамэ, 
н.къ.) зыхэт псалъэуха зэхэлъ-зэгъусэхэр; зыгуэш псалъэзэпыщIэхэр (е, зэ…зэ / 
зэм…зэм, хьэмэрэ / хьэмэ) зыхэт псалъэуха зэхэлъ-зэгъусэхэр.

